
P7_TA(2013)0346 

Strateġija għas-sajd fil-Baħar Adrijatiku u fil-Baħar Jonju  

Riżoluzzjoni tal-Parlament Ewropew tal-10 ta' Settembru 2013 dwar strateġija tas-sajd 

fil-Baħar Adrijatiku u fil-Baħar Jonju (2012/2261(INI)) 

 

Il-Parlament Ewropew, 

– wara li kkunsidra t-Trattat dwar il-Funzjonament tal-Unjoni Ewropea (TFUE),  

– wara li kkunsidra l-komunikazzjoni tal-Kummissjoni bit-titolu "Strateġija marittima 

għall-Baħar Adrijatiku u l-Baħar Jonju" (COM(2012)0713), 

– wara li kkunsidra r-Regolament tal-Kunsill (KE) Nru 1967/2006 tal-21 ta' Diċembru 2006 

dwar miżuri ta' ġestjoni għall-isfruttament sostenibbli ta' riżorsi tas-sajd fil-Baħar 

Mediterran u li jemenda r-Regolament (KEE) Nru 2847/93 u jħassar ir-Regolament (KE) 

Nru 1626/941, kif sussegwentement emendat (ir-Regolament dwar il-Mediterran), 

– wara li kkunsidra r-riżoluzzjoni tiegħu tas-6 ta’ Frar 2013 dwar il-politika komuni tas-

sajd2,  

– wara li kkunsidra r-riżoluzzjoni tiegħu tal-22 ta' Novembru 2012 dwar id-dimensjoni 

esterna tal-Politika Komuni tas-Sajd3,  

–     wara li kkunsidra d-Direttiva 2008/56/KE u l-obbligu tal-Istati Membri li jieħdu l-miżuri 

meħtieġa biex jinkiseb jew jinżamm status ambjentali tajjeb fl-ambjent marin sa mhux 

aktar tard mis-sena 2020, 

– wara li kkunsidra r-riżoluzzjoni tiegħu tat-3 ta' Lulju 2012 dwar l-evoluzzjoni tal-

istrateġiji makroreġjonali tal-UE: prassi attwali u prospettivi futuri, b’mod partikolari fil-

Mediterran4, 

– wara li kkunsidra l-pożizzjoni tiegħu tat-8 ta' Marzu 2011 dwar il-proposta għal 

regolament tal-Parlament Ewropew u tal-Kunsill dwar ċerti dispożizzjonijiet għas-sajd 

fiż-Żona tal-Ftehim tal-GFCM (Kummissjoni Ġenerali tas-Sajd għall-Baħar Mediterran)5, 

– wara li kkunsidra r-riżoluzzjoni tiegħu tal-21 ta' Ottubru 2010 dwar il-Politika Marittima 

Integrata (IMP) – Evalwazzjoni tal-progress li sar u sfidi ġodda6, 

– wara li kkunsidra l-proposta tal-Kummissjoni għal direttiva li tistabbilixxi qafas għall-

ippjanar spazjali marittimu u għall-ġestjoni integrata tal-kosta (COM(2013)0133 finali), 

– wara li kkunsidra r-riżoluzzjoni tiegħu tas-17 ta' Ġunju 2010 dwar spinta ġdida għall-

                                                 
1 ĠU L 409, 30.12.2006, p.11 ĠU L 36, 8.2.2007, p. 6; ĠU L 196, 28.7.2011, p. 42.  
2 Testi adottati, P7_TA(2013)0040. 
3 Testi adottati, P7_TA(2012)0461. 

6 ĠU C 70E, 8.3.2012, p. 70. 



Istrateġija għall-Iżvilupp Sostenibbli tal-Akkwakultura Ewropea1, 

– wara li kkunsidra d-Direttiva dwar il-Ħabitats2, 

– wara li kkunsidra d-dikjarazzjoni tas-7 ta' Ottubru 2012 tal-Ministri Ewropej responsabbli 

mill-politika marittima integrata, u tal-Kummissjoni, dwar Aġenda dwar il-Baħar u 

Marittima għat-tkabbir u l-impjiegi (id-Dikjarazzjoni ta' Limassol), 

– wara li kkunsidra l-komunikazzjoni tal-Kummissjoni bit-titolu ‘It-Tkabbir Blu: 

opportunitajiet għal tkabbir sostenibbli fis-settur tal-baħar u dak marittimu’ 

(COM(2012)0494), 

– wara li kkunsidra l-konklużjonijiet tal-Kunsill Ewropew tat-23 u l-24 ta' Ġunju 2011,  

– wara li kkunsidra l-Konvenzjoni għall-Protezzjoni tal-Baħar Mediterran mit-Tniġġis u l-

protokolli tagħha3, 

– wara li kkunsidra l-komunikazzjoni tal-Kummissjoni bit-titolu "Ewropa 2020 – Strateġija 

għal tkabbir intelliġenti, sostenibbli u inklussiv" (COM(2010)2020), 

– wara li kkunsidra l-opinjoni fuq inizjattiva proprja tal-Kumitat tar-Reġjuni tat-

12 ta' Ottubru 2011 b'appoġġ għall-iżvilupp ta' makroreġjun Adrijatiku-Jonju ġdid4, 

– wara li kkunsidra d-Dikjarazzjoni ta' Ancona, adottata fil-5 ta' Mejju 2010 waqt it-12-il 

laqgħa tal-Kunsill Jonju, 

– wara li kkunsidra l-Konvenzjoni tan-Nazzjonijiet Uniti dwar id-Dritt tal-Baħar 

(UNCLOS) tal-10 ta' Diċembru 1982, 

– wara li kkunsidra l-Kodiċi ta' Kondotta għas-Sajd Responsabbli tal-FAO, adottat fil-31 ta’ 

Ottubru 1995, 

– wara li kkunsidra r-Rakkomandazzjoni 199 tal-Organizzazzjoni Internazzjonali tax-

Xogħol (ILO) dwar ix-xogħol fis-settur tas-sajd, 

– wara li kkunsidra l-Artikolu 48 tar-Regoli ta' Proċedura tiegħu, 

– wara li kkunsidra r-rapport tal-Kumitat għas-Sajd (A7-0234/2013), 

A. billi seba' pajjiżi jiżbukkaw fuq il-Baħar Adrijatiku u fuq il-Baħar Jonju5, li erbgħa 

minnhom huma Stati Membri (l-Italja, il-Greċja u s-Slovenja), wieħed huwa Stat Membru 

futur (il-Kroazja), wieħed huwa pajjiż kandidat (il-Montenegro) u żewġ pajjiżi huma 

kandidati potenzjali (l-Albanija u l-Bosnja u Ħerzegovina); 

B. billi l-kooperazzjoni transkonfinali hija essenzjali bil-għan li jiġu stabbiliti arranġamenti 

                                                 
1 ĠU C 236E, 12.8.2011, p. 132. 
2 Direttiva tal-Kunsill 92/43/KEE (ĠU L 206, 22.7.1992, p.7). 
3 Testi adottati, P7_TA(2010)0128.  
4 Opinjoni COTER-V-016, rapporteur Gian Mario Spacca (ALDE, IT), Ottubru 2011. 
5 Id-definizzjoni tal-Organizzazzjoni Idrografika Internazzjonali (IHO) tindika bħala limitu tan-

Nofsinhar tal-Baħar Jonju l-linja bejn Capo Passero (Sqallija) u Ras Tainaron (Greċja). 



għall-ġestjoni konġunta tal-attivitajiet tas-sajd u jiġi żgurat sfruttament sostenibbli tal-

istokkijiet tal-ħut; 

C. billi, minkejja li ċerti pajjiżi Adrijatiċi stabbilixxew żoni speċjali, proporzjon sostanzjali 

tal-ilmijiet tal-Baħar Adrijatiku u tal-Baħar Jonju għadu tikkostitwixxi ilmijiet 

internazzjonali; 

D. billi, fir-riżoluzzjoni reċenti tiegħu dwar l-evoluzzjoni tal-istrateġiji makroreġjonali tal-

UE, il-Parlament enfasizza li l-istrateġija makroreġjonali Adrijatiku-Jonju tikkostitwixxi 

fattur sinifikanti fl-isforzi biex tintlaħaq ir-rikonċiljazzjoni bejn il-pajjiżi fil-Balkani tal-

Punent, u tista' tgħin l-isforzi li jagħmlu dawk il-pajjiżi biex jingħaqdu fl-UE, u b'hekk 

tkun tippermetti li titwettaq politika globali għall-baċir kollu tal-Mediterran; 

E. billi l-istati firmatarji tad-Dikjarazzjoni ta' Ancona stiednu lill-Kummissjoni tistabbilixxi 

strateġija makroreġjonali għar-reġjun Adrijatiku-Jonju, fuq il-linji tal-istrateġiji 

makroreġjonali li diġa’ pproponiet għall-Baltiku (2009), għad-Danubju (2010) u għall-

Oċean Atlantiku (2011)1; 

F. billi, fir-riżoluzzjoni tiegħu tat-23-24 ta' Ġunju 2011 il-Kunsill Ewropew stieden lill-Istati 

Membri "[j]komplu x-xogħlijiet, f'kooperazzjoni mal-Kummissjoni, dwar strateġiji 

makroreġjonali futuri possibbli, b'mod partikolari f'dak li jikkonċerna r-reġjun tal-

Adrijatiku u l-Jonju"; 

G. billi, f'opinjoni reċenti tiegħu, il-Kumitat tar-Reġjuni stieden lill-Parlament isostni l-

ħolqien ta' strateġija tal-UE għal makroreġjun Adrijatiku-Jonju li tqis l-isfidi maġġuri li 

dan il-baċir qiegħed iħabbat wiċċu magħhom, u partikolarment fir-rigward tas-setturi tas-

sajd u tal-akkwakultura; 

H. billi s-sajd tradizzjonalment kien industrija importanti fil-parti l-kbira tar-reġjuni li jħarsu 

fuq il-Baħar Adrijatiku u fuq il-Baħar Jonju, u billi l-attivitajiet tas-sajd ta' din iż-żona 

attwalment huma ġestiti mill-Kummissjoni Ġenerali għas-Sajd fil-Mediterran (GFCM) u 

l-Kummissjoni Internazzjonali għall-Konservazzjoni tat-Tonn tal-Atlantiku (ICCAT); 

I. billi l-konformazzjoni ġeofiżika tal-baċir tal-baħar Adrijatiku, b’mod speċjali fil-parti tat-

Tramuntana, hija kkostitwita prinċipalment minn qiegħ tal-baħar baxx u bir-ramel, li 

jilħaq fond ogħla biss wara ħafna mili bogħod mill-kosta,  billi l-karatteristiċi ġeofiżiċi 

tal-baċir Jonju huma simili għal dawk tal-bqija tal-Mediterran li hu ħafna aktar fond, 

b’mod partikolari fil-GSAs (Sotto-Żoni Ġeografiċi tal-GFCM) 18 u 19, li għandhom fond 

li jilħaq sal-2000 metru; 

J. billi s-sajd fil-baċir Adrijatiku-Jonju huwa sajd ta’ ħafna speċijiet ikkaratterizzat minn 

attivitajiet tas-sajd li jsiru bl-użu ta' diversi tipi ta' rkaptu, mis-sajd artiġjanali fuq skala 

żgħira sas-sajd bit-tkarkir demersali u mis-sajd pelaġiku bix-xibka tat-tkarkir sas-sajd 

rikreattiv; 

K. billi l-Adrijatiku huwa l-ħabitat fejn jgħixu għadd kbir ta’ speċijiet ta’ ħut endemiċi; billi, 

madankollu, żieda fl-isforz tas-sajd u/jew livelli ogħla ta' tniġġis wasslu għal problemi 

maġġuri għall-istokkijiet tal-ħut u għall-industrija tas-sajd inġenerali, speċjalment fuq in-

naħa Taljana tal-Baħar Adrijatiku tan-Nofsinhar; 

L. billi, barra minn hekk, tul dawn l-aħħar snin kien hemm żieda konsiderevoli fl-

akkwakultura fiż-żona Adrijatika-Jonja, minkejja li hemm restrizzjonijiet maġġuri mil-lat 

ta' ambjent u mil-lat ta’ spazju, u għalkemm mhux iż-żoni kollha huma adattati għall-

installazzjoni ta’ faċilitajiet tat-trobbija tal-ħut lil hinn mill-kosta u, fejn dawn iż-żoni 

huma adattati, tali faċilitajiet mhux dejjem huma kompatibbli ma’ attivitajiet oħra; 

M. billi diġà hemm għaddejjin għadd ta’ skemi reġjonali siewja għall-promozzjoni tal-

kooperazzjoni xjentifika immirati biex jiżguraw sajd responsabbli fil-Baħar Adrijatiku, 

bħal pereżempju ADRIAMED1; 

N. billi ħafna Stati Membri m’għandhomx pjanijiet ta’ żvilupp nazzjonali jew reġjonali 

speċifiċi li jirregolaw l-installazzjonijiet f'żoni tal-kosta u marini u li jiddefinixxi b'mod 

ċar iż-żoni disponibbli għall-impjanti tal-akkwakultura, bil-għan li jiġu pprevenuti l-

kunflitti ta' interess faċilment prevedibbli ma' setturi ekonomiċi oħra bħalma huma t-

turiżmu, l-agrikoltura u s-sajd mal-kosta; 

O. b’kunsiderazzjoni tan-netwerk taż-żoni protetti kostali u marini tal-Baħar Adrijatiku 

(AdriaPAN), inizjattiva mmirata biex ittejjeb l-effikaċja tal-ġestjoni u l-kapaċità 

proġettwali ta’ dawk iż-żoni permezz tas-sħubija; 

P. billi l-iżvilupp ta’ approċċ integrat għall-politiki marittimi relatati mal-Baħar Adrijatiku u 

mal-Baħar Jonju jeħtieġ ikun akkumpanjat minn proċess ta' djalogu u sħubija mal-istati 

kollha tal-kosta, minħabba n-natura transkonfinali tal-attivitajiet tal-baħar u r-riżorsi 

kondiviżi; 

Konsiderazzjonijiet ġenerali 

1. Jindika li, bid-dħul fis-seħħ tat-Trattat ta' Lisbona, il-Parlament issa għandu setgħat 

koleġiżlattivi sħaħ fis-setturi tas-sajd u tal-akkwakultura u bi ħsiebu għalhekk jiżvolġi r-

rwol tiegħu totalment fit-tiswir tal-politika tas-sajd f'livell tal-UE, kif ukoll f'livell 

reġjonali u transreġjonali; 

2. Jemmen li strateġija għall-Baħar Adrijatiku u għall-Baħar Jonju għandha tagħmel 

referenza partikolari għall-iżvilupp u t-tkabbir sostenibbli tas-settur tas-sajd u l-

akkwakultura, fosthom l-impjiegi; 

3. Jemmen li strateġija għall-Baħar Adrijatiku u għall-Baħar Jonju għandha tfittex li tiżgura 

l-preservazzjoni u l-protezzjoni tal-ambjent; 

4. Jifraħ lill-Kummissjoni talli adottat il-komunikazzjoni tat-3 ta' Diċembru 2012 bħala pass 

importanti għall-adozzjoni ta' qafas leġiżlattiv li jagħmilha ta' katalizzatur għal 

kooperazzjoni aktar intensa bejn il-pajjiżi u r-reġjuni li jħarsu fuq il-Baħar Adrijatiku u 

fuq il-Baħar Jonju bil-ħsieb li jiġ żgurat li s-sajd isir b’mod responsabbli u jkun 

ekonomikament vijabbli għall-komunitajiet ta' mal-kosta; 

                                                 
1    ADRIAMED huwa proġett reġjonali tal-FAO iffinanzjat mill-Ministeru Taljan tal-Politiki 

Agrikoli, Alimentari u Forestali (MiPAAF) u l-Kummissjoni mmirat lejn il-promozzjoni 
tal-kooperazzjoni xjentifika fost il-pajjiżi Adrijatiċi (l-Albanija, il-Kroazja, l-Italja, il-
Montenegro u s-Slovenja), konformement mal-Kodiċi ta' Kondotta għal Sajd Responsabbli 
tal-UN-FAO. 

5. Jemmen, f’dan il-kuntest, li l-Politika Marittima Integrata (MPI) għandha tiżvolġi rwol 

vitali fl-iżvilupp ta’ politika strateġika fit-tul fll-Baħar Adrijatiku u fil-Baħar Jonju, bil-

għan ta’ tkabbir sostenibbli marin u marittimu u ta’ preservazzjoni tal-ekosistemi marini 

għall-ġenerazzjonijiet ġejjiena; 

6. Jemmen ukoll li l-ippjanar tal-ispazji marittimi bħal pereżempju l-proċess pubbliku għall-

analizzar u l-ippjanar tat-tqassim spazjali u temporali tal-attivitajiet tal-bniedem fil-Baħar 

Adrijatiku u fil-Baħar Jonju – b'mod partikolari fit-Tramuntana tal-Baħar Adrijatiku – 

huwa vitali għall-ġejjieni sostenibbli tas-settur tas-sajd f’relazzjoni ma’ attivitajiet relatati 

oħra; 

7. Itenni l-impenn tiegħu favur l-introduzzjoni ta' strateġija makroreġjonali għal dan il-baċir 

marittimu importanti, bil-għan li jingħelbu l-isfidi u l-problemi komuni li jkollhom 

iħabbtu wiċċhom magħhom iċ-ċittadini fir-reġjuni tal-kosta kkonċernati u bil-għan li jiġu 

promossi l-iżvilupp ekonomiku u l-integrazzjoni Ewropea fiż-żona; 

8. Iqis li l-programmi u l-istrumenti kollha ta' finanzjament1 tal-UE, kif ukoll l-istrumenti ta' 

assistenza ta' qabel l-adeżjoni (IPA), li jikkonċernaw ir-reġjuni tal-baċir Adrijatiku-Jonju 

għandhom ikunu kompatibbli u użati bil-mod l-aktar effikaċi possibbli, biex iġibu valur 

miżjud reali lill-operaturi u lill-impriżi tal-katina tas-sajd preżenti fit-territorju; 

9. Jesprimi l-konvinzjoni qawwija li full sforz favur sajd responsabbli u sostenibbli ġewwa 

l-baċir Adrijatiku-Jonju jista' jagħmilha ta' katalizzatur għall-iżvilupp taż-żoni tal-kosta u 

rurali tal-pajjiżi kkonċernati, u jikkontribwixxi għall-iżvilupp ta' attivitajiet produttivi 

integrattivi, bħal pereżempju t-turiżmu tas-sajd, imwettaq minn sajjieda professjonali, li 

jikkonsisti mill-imbark, fuq laneċ tas-sajd, ta' persuni għal skopijiet turistiċi u rikreattivi 

jew ta' studju, iżda jibqgħu dejjem f'sintonija sħiħa mal-prinċipji ta' sajd sostenibbli li 

jirrispetta bis-sħiħ l-ekoloġija u l-bijodiversità tal-baċir stess; 

10. Iqis li l-Konvenzjoni ta’ Barċellona dwar il-Ġestjoni Integrata taż-Żona Kostali u l-

Protokoll tagħha, li daħlu fis-seħħ f’Marzu 2011, għandhom iservu ta’ mudell biex issir 

obbligatorja politika integrata għall-Istati Membri li jmissu mal-Baħar Adrijatiku u mal-

Baħar Jonju; 

11. Iqis li l-informazzjoni disponibbli rigward l-istokkijiet tal-ħut fil-baċir Adrijatiku-Jonju, 

il-moviment u d-distribuzzjoni tagħha, kif ukoll dwar l-attività tas-sajd rikreattiv, mhijiex 

sodisfaċenti, u jistieden, għalhekk, lill-awtoritajiet u lill-istituti ta' riċerka kompetenti 

jattivaw ruħhom fil-pront biex jimlew il-lakuni eżistenti; 

12. Jistieden lill-Kummissjoni tieħu miżuri ulterjuri biex tippromwovi programmi ta’ riċerka 

relatati mal-ambjent tal-baħar u mas-sajd, u biex tħeġġeġ l-użu u t-tixrid tas-sejbiet ta’ din 

ir-riċerka; 

13. Iqis li, fil-qasam kummerċjali, eżempji validi ta' kooperazzjoni bejn korpi amministrattivi 

ta' diversi reġjuni2, jistgħu jassumu rwol ta' "prattika tajba" u jkunu estiżi għal kampijiet 

ta' applikazzjoni oħrajn biex jiġi garantiti traċċabilità, profittabilità u 

kummerċjalizzazzjoni aħjar tal-prodotti tas-sajd u tal-akkwakultura, u partikolarment tal-

                                                 
1  Fondi Strutturali (FEŻR, FK, FSE, FES/FEMS), is-Seba' Programm Kwadru u LIFE+. 
2  Pereżempju l-Osservatorju Soċjoekonomiku għas-Sajd u l-Akkwakultura fl-Adrijatiku tat-

Tramuntana. 



prodott lokali; 

14. Japprova l-parteċipazzjoni tal-partijiet ikkonċernati kollha għall-iżvilupp ta’ settur tas-

sajd sostenibbli u produttiv f’dan ir-reġjun; 

15. Iqis li huwa indispensabbli, għal żvilupp sostenibbli tas-settur tas-sajd u tal-akkwakultura 

fil-baċir Adrijatiku-Jonju kollu, kif ukoll għal żieda fl-impjiegi fil-komunitajiet ta' mal-

kosta, li jiġi valorizzat ix-xogħol importanti immens tan-nisa fil-katina tas-sajd, jiġuhom 

faċilitati l-kwalifika professjonali u l-inklużjoni fil-gruppi ta' azzjoni tal-kosta u fl-

organizzazzjoni tal-produtturi; 

16. Jitlob li jiġu offruti inċentivi li jkunu kapaċi jattiraw liż-żgħażagħ lejn is-setturi tas-sajd u 

l-akkwakultura f'din iż-żona u jħeġġiġhom jinvolvu rwieħhom f'dawn l-attivitajiet; 

17. Josserva li l-Parlament diġà fil-passat ġibed l-attenzjoni għall-bżonn ta' leġiżlazzjoni dwar 

l-akkwakultura aktar sempliċi, koerenti u trasparenti, li tneħħi l-ostakli li xekklu s'issa l- 

iżvilupp tal-potenzjal sħiħ tas-settur tal-akkwakultura tal-UE, li għandha bżonn regoli tal-

UE u nazzjonali ċari u mhux kontradittorji, kif ukoll pjanijiet ta’ żvilupp tal-baħar u tal-

kosta definiti sew mill-Istati Membri, konformement mal-indikazzjonijiet adottati dan l-

aħħar fi ħdan il-GFCM1; 

18. Ifakkar li l-iżvilupp immirat tas-settur tal-akkwakultura jaf joffri lir-reġjuni tal-kosta tal-

baċir Adrijatiku-Jonju, b'potenzjal turistiku sajfi qawwi, impjiegi mhux suġġetti għall-

fluttwazzjonijiet staġjonali, u għalhekk kontribut sinifikanti għall-impjiegi; 

19. Jisħaq li l-espansjoni tal-attivitajiet tal-akkwakultura m’għandhiex tipperikola l-kisba ta’ 

status ambjentali tajjeb skont id-Direttiva 2008/56/KE, u għandha ssir b’konformità sħiħa 

mal-leġiżlazzjoni ambjentali relevanti kollha tal-Unjoni; 

20. Ifakkar li l-protezzjoni tal-istokkijiet tal-ħut u tal-ambjent tal-baħar mit-tniġġis u mis-sajd 

eċċessiv u/jew illegali hija possibbli biss permezz tal-ħolqien ta' netwerk integrat ta' 

sistemi ta' informazzjoni u sorveljanza tal-attivitajiet marittimi, f'kollaborazzjoni stretta 

mal-istati u r-reġjuni tal-kosta kkonċernati;  

Konsiderazzjonijiet speċifiċi 

21. Iħeġġeġ lill-pajjiżi tal-kosta tal-baċir tal-baħar Adrijatiku-Jonju biex jikkoperaw fit-tfassil 

ta’ ħarsa ġenerali globali tal-karatteristiċi ġeofiżiċi u batimetriċi speċifiċi taż-żona, il-

preżenza u d-distribuzzjoni tad-diversi speċijiet tal-baħar u tat-tekniki ta' sajd differenti, 

biex tinkiseb perspettiva ġenerali li sservi ta’ bażi għal ġestjoni tas-sajd aħjar u tgħin biex 

tissaħħaħ l-attività tas-sajd fl-ambitu ta' kwalunkwe strateġija makroreġjonali ġejjiena;  

22. Iħeġġeġ għalhekk lill-Kummissjoni tadotta mill-aktar fis possibbli u sa mhux aktar tard 

sal-2013, il-pjan ta' azzjoni relatat għall-applikazzjoni konkreta tal-istrateġija marittima 

fuq bażi makroreġjonali għall-Baħar Adrijatiku u l-Baħar Jonju, billi tindika kif is-settur 

tas-sajd għandu jkun waħda mill-prijoritajiet fi ħdan din l-istrateġija, filwaqt li jitqiesu l-

karatteristiċi ġeofiżiċi speċifiċi u filwaqt li dan il-pjan ta’ azzjoni jintrabat mal-politika 

                                                 
1  Riżoluzzjoni GFCM/36/2012/1 "Guidelines on Allocated Zones for Aquaculture (AZA)", 

adottata fl-ambitu tas-36 sessjoni tal-GFCM (Mejju 2012). 
 



reġjonali, mal-politika marittima integrata tal-Unjoni u mal-Faċilità Nikkollegaw l-

Ewropa, sabiex l-effett ta’ lieva tiegħu jiġi massimizzat; 

23. Jistieden lill-Kummissjoni tippreżenta, mill-aktar fis possibbli, proposta għal regolament 

li jiddefinixxi miżuri tekniċi komuni fil-qasam tas-sajd fil-baċir Adrijatiku-Jonju, l-isforz 

tas-sajd, il-perjodi tas-sajd u l-irkaptu ammessi għall-attività tas-sajd fil-baċir Adrijatiku-

Jonju u miżuri ta’ ġestjoni oħra relevanti. 

24. Jiddispjaċih għall-fatt li l-Istati Membri m’għamlux aktar użu minn dawn il-pjanijiet ta’ 

ġestjoni individwali, li jippermettu li ċerti regoli jiġu sospiżi biex ikunu jistgħu jitqiesu 

karatteristiċi speċifiċi; iqis li dan kien jiffaċilità b’mod konsiderevoli l-ġestjoni lokali u 

kien jipprovdi data siewja dwar is-sitwazzjoni taż-żoni differenti, filwaqt li jagħmilha 

possibbli li jsiru l-bidliet meħtieġa; jistieden, għaldaqstant, lill-Istati Membri kostali biex 

jikkollaboraw b’mod kostruttiv ma’ xulxin u mal-Kummissjoni fl-aġġornament u fl-

adattament kontinwu tal-miżuri tal-ġestjoni tas-sajd; 

25. Jistieden lill-Kummissjoni tistabbilixxi djalogu permanenti mal-pajjiżi terzi tal-baċir 

Adrijatiku-Jonju, bil-ħsieb li tikkonkludi ftehimiet bilaterali jew multilaterali bil-għan li 

jsir progress lejn armonizzazzjoni u standardizzazzjoni tar-regoli għall-ġestjoni tas-sajd, 

ħalli jintlaħqu l-objettivi tal-Politika Komuni tas-Sajd (PKS) tal-UE fil-Mediterran filwaqt 

li jittieħed vantaġġ sħiħ tal-qafas għall-kollaborazzjoni li jipprovdu l-organizzazzjonijiet 

tas-sajd internazzjonali u reġjonali; jindika li strateġija għall-Baħar Adrijatiku u għall-

Baħar Jonju tista’ tkun ta’ valur miżjud biss sakemm jitqiesu l-pajjiżi kollha li jmissu ma’ 

dawn l-ibħra, kemm dawk tal-UE kif ukoll dawk li mhumiex; 

26. Jistieden lill-Kummissjoni tippromwovi l-objettivi tal-PKS, b’mod partikolari l-għan li 

jintlaħaq rendiment ’il fuq mir-rendiment massimu sostenibbli (MSY) għall-istokkijiet 

kollha tal-ħut sa mhux aktar tard mill-2020, u sabiex tħeġġeġ l-użu ta’ approċċ imsejjes 

fuq l-ekosistemi fir-rigward ta’ pajjiżi li ma jagħmlux parti mill-UE; 

27. Jistieden lill-Kummissjoni tintensifika, mal-Istati tal-kosta, l-iskambju ta' prattiki tajba ta' 

konservazzjoni u tippromwovi l-ħolqien ta' żoni tal-baħar protetti ("recovery areas") bil-

għan ta' rkupru tal-ispeċijiet l-aktar mhedda; 

28. Jistieden lill-Kummissjoni tippromwovi l-għanijiet tad-Direttiva Kwadru dwar l-

Istrateġija Marina (DKSM) fir-rigward ta’ pajjiżi li ma jagħmlux parti mill-UE li jmissu 

mal-Baħar Adrijatiku u mal-Baħar Jonju, jiġifieri biex jintlaħaq jew jinżamm status 

ambjentali tajjeb fl-ambjent tal-baħar sa mhux aktar tard mis-sena 2020; 

29. Jistieden, f’dan ir-rigward, lill-Kummissjoni tħeġġeġ lil dawk l-Istati Membri li jmissu 

mal-Baħar Adrijatiku u mal-Baħar Jonju jiżviluppaw u jimplimentaw strateġiji marini li 

jieħdu approċċ ibbażat fuq l-ekosistemi u li jiżguraw l-integrazzjoni tal-interessi 

ambjentali fil-politiki differenti li għandhom impatt fuq l-ambjent tal-baħar, filwaqt li 

jqisu l-effetti transkonfinali fuq il-kwalità tal-ilmijiet tal-baħar tal-pajjiżi terzi ġirien; 

30. Ifakkar li jeżisti finanzjament, kemm mill-Fond Ewropew Marittimu u tas-Sajd (FEMS) 

futur, permezz tal-programmi tiegħu ta’ ġbir ta’ data, kif ukoll fl-ambitu tad-diversi 

programmi ta’ riċerka tal-Unjoni, għal titjieb tal-għarfien tal-ambjent marittimu, fosthom 

l-ispeċijiet tal-ħut, u għall-introduzzjoni ta’ aktar innovazzjoni u prattiki aqwa fl-

attivitajiet tas-sajd; jistieden, għaldaqstant, lill-Istati Membri jressqu proġetti f’dawn l-

oqsma u jqisu li kooperazzjoni avvanzata fost id-diversi pajjiżi kostali, kemm dawk tal-



UE kif ukoll dawk li mhumiex, tista’ twassal għal inizjattivi interessanti ħafna li jista' 

jgawdi minnhom il-baċir Adrijatiku-Jonju kollu kemm hu, permezz ta’ proġetti 

ppreżentati mill-Istati Membri; 

31. Jitlob lill-Kummissjoni tivvaluta l-opportunità li toħloq, flimkien mal-Bank Ewropew tal-

Investiment (BEI) u fuq l-esperjenza meħuda permezz tal-FEMIP1, linja ta' finanzjament 

ad hoc għall-implimentazzjoni tal-miżuri u tal-objettivi ta' din l-istrateġija, biex ikunu 

evitati aktar kumplikazzjonijiet bl-adozzjoni ta’ strumenti baġitarji ġodda; jistieden lill-

Kummissjoni tikkunsidra wkoll il-possibilità li tuża bonds tal-proġetti u sħubiji pubbliċi-

privati bħala strumenti ta’ finanzjament adattati ħafna; 

32. Jistieden lill-Kummissjoni tipproponi l-istabbiliment, fi ħdan il-Kunsill Konsultattiv 

Reġjonali li diġà huwa stabbilit għall-Mediterran, korpi konsultattivi speċifiċi, kemm 

għall-Baħar Adrijatiku kif ukoll għall-Baħar Jonju, abbażi tal-esperjenzi pożittivi tad-

"distretti tal-baħar" stabbiliti fl-ilmijiet Taljani2 (bħad-distrett tas-sajd tat-Tramuntana tal-

Adrijatiku, stabbilit fl-2012 għall-ġestjoni komuni u flimkien tas-settur tas-sajd tat-

Tramuntana tal-Adrijatiku mil-lat politiku, ekonomiku, soċjali u ambjentali); 

33. Jistieden lill-Kummissjoni tinkludi, fil-proposta leġiżlattiva futura dwar l-ippjanar tal-

ispazju marittimu, dispożizzjonijiet li jobbligaw lill-Istati Membri marittimi jagħmlu 

inventarji tar-regoli fis-seħħ dwar il-protezzjoni tal-ambjent u tat-turiżmu fit-territorji 

nazzjonali rispettivi tagħhom u – għaż-żoni mhux suġġetti għal restrizzjonijiet – tadotta 

pjanijiet ta’ żvilupp marin u kostali li jistabbilixxu l-ammissibilità u l-kompatibilità tal-

użu u tal-okkupazzjoni ta’ dawn iż-żoni, bil-għan li jiġi ffaċilitat l-aċċess għal żoni xierqa 

għall-istabbiliment ta' impriżi tal-akkwakultura; 

34. Jistieden lill-Kummissjoni tistabbilixxi Pjan ta’ Ħidma speċifiku għall-Baħar Adrijatiku u 

għall-Baħar Jonju, li fih jiġu spjegati l-objettivi ġejjiena f’dak ir-reġjun bħalma qed isir 

attwalment fil-Baħar Mediterran (il-proġett IMP-MED); jenfasizza li dan il-Pjan ta’ 

Ħidma għandu jitqies bħala proġett eleġibbli għall-finanzjament taħt il-Fond Ewropew 

Marittimu u s-Sajd (FEMS); 

35. Iħeġġeġ lill-Kummissjoni tfassal sensiela ta’ miżuri ta’ sanzjoni biex ikun żgurat li Stat 

Membru li ma jissodisfax l-obbligi tiegħu ta’ ġbir u trażmissjoni ta’ dejta jew li ma jkunx 

kapaċi jindirizza b’mod determinat il-problemi bis-sajd illegali, mhux rappurtat u mhux 

regolat (IUU) fl-ilmijiet tiegħu jew mill-flotta tas-sajd tiegħu, ikun jista’ jiġi sanzjonat. 

o 

o     o 

36. Jagħti struzzjonijiet lill-President tiegħu biex jgħaddi din ir-riżoluzzjoni lill-Kunsill u lill-

Kummissjoni. 

                                                 
1  Faċilità Ewro-Mediterranja ta' Investiment u Sħubija. 
2  Id-"distretti tal-baħar" ġew stabbiliti bl-iskop li jsaħħu l-kollaborazzjoni bejn il-gvern 

ċentrali u l-gvernijiet reġjunali fl-iżvilupp u s-sostenn għas-settur tas-sajd u tal-
akkwakultura, u biex jippromwovu s-sħubija mas-sajjieda u mal-operaturi tas-settur tas-
sajd. 

 



 

 


